Thema: Diolchgarwch
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr.
Adnoddau: 
· Plant i ddarllen

· Bwrdd gwag yn y blaen

· Bocsys o de

· Pacedi o fisgedi

· Blawd, siwgr, siocled, bagiau te
· Cwpan de a/neu debot

Enwau gwahanol wledydd yn barod i’w gosod ar y bwrdd e.e
Yr amser yma o’r flwyddyn mae Cristnogion yn diolch i Dduw am ei haelioni. Dyn ni’n galw hyn yn Ddiolchgarwch. Pan oedd Iesu Grist yn bwyta roedd o’n rhoi diolch i Dduw am ei fwyd, gwrandewch ar yr adnod yma o lyfr Mathew:
Yna cymerodd y saith torth a'r pysgod, ac offrymu gweddi o ddiolch i Dduw, yna eu torri a'u rhoi i'r disgyblion, a dyma’r disgyblion yn eu rhannu i’r bobl.

Roedd Iesu yn deall yn iawn bod Duw yn dda, yn rhoi’r haul a’r glaw er mwyn i ni gael tir ffrwythlon a digonedd o gnydau. Mae’r Beibl yn dweud bod Duw wedi creu y byd a phopeth sydd ynddo, a’i fod yn meddwl bod y cyfan yn dda. Mae’n bwysig ein bod ni hefyd yn ddiolchgar am ein byd a’r bwyd dyn ni’n fwynhau pob dydd.
Dw i’n gwybod am beth mae rhan fwyaf o hen bobl yn ddiolchgar...Pobl hen fel ein hathrawon a’n rhieni!
(Tri siaradwr gwahanol, mae angen actio er mwyn rhoi ystyr i’r geiriau.)

1. Mae fy nhraed i’n brifo, mae mreichiau i’n brifo, roedd (enw siop addas) yn brysur fel ffair...dw i jyst isio/moin....

2. Dw i wedi bod allan yn gweithio ers 8.30 bore ‘ma. Ches i ddim cyfle i eistedd i lawr drwy’r dydd....dw i wedi blino’n lân. Dw i jyst isio/moin....

3. Does dim diwedd ar y gwaith..torri gwair, tynnu chwyn, peintio ffens, golchi dillad, bwydo’r babi... dw i jyst isio/moin....

Gyda’i gilydd: ....paned/dishgled o de a bisged!

Dych chi erioed wedi meddwl o ble ddaw’r te a’r bisgedi? A dwi ddim yn meddwl o’r silff yn (enw’r siop fwyf addas i’ch ardal)!
(Rhoi bocsys o de gwahanol a phacedi o fisgedi gwahanol ar y bwrdd, falle byddai’n syniad da i enwi’r gwahanol fathau wrth eu gosod ar y bwrdd. Falle bod ffefrynnau gan y plant.) 

Ym Mhrydain dyn ni’n llwyddo i yfed 165 miliwn o baneidiau o de bob dydd! Mae te yn dod yr holl ffordd o Sri Lanka, India, Kenya neu wledydd cynnes eraill. Mae angen pobl i blannu’r te; i bigo’r te; i bacio’r te; i werthu’r te; i’w forio o’r gwledydd pell i Gymru; i yrru’r lorïau sy’n cario’r te; ac i redeg y siopau sy’n gwerthu’r te i ni! 
Mae na lot o waith i’w wneud er mwyn cael un teabag (bag te), mewn cwpan i wneud mam neu dad yn hapus! (Rhoi cwpan a bag te ar y bwrdd, a tri cherdyn gyda Sri Lanka, Kenya ac India wedi ysgrifennu arnyn nhw). 
Mae’n bwysig i gofio diolch i Dduw am yr haul, y glaw a’r gweithwyr sy’n gwneud hyn i gyd yn bosib. 
Os am yfed paned/dishgled mae’n braf cael bisged hefyd. Dych chi erioed wedi meddwl o ble ddaw’r bisgedi?

Mae eisiau blawd, siocled a siwgr yn aml iawn i wneud bisgedi. (Rhoi y cynhwysion ar y bwrdd.)
Mae’r blawd yn dod o wenith sy’n tyfu yn y caeau yma ym Mhrydain fel arfer. Ond, os dych chi’n hoffi bisgedi siocled, mae’r ffa coco sy’n gwneud y siocled yn dod o Ghana yn Affrica neu Brasil yn Ne America. Dim ond mewn gwledydd cynnes mae ffa coco yn gallu tyfu. (Rhoi mwy o enwau gwledydd ar y bwrdd).
Mae llawer o siwgr yn cael ei dyfu ym Mhrydain, a mae rhywfaint yn cael ei brynu o wledydd y Caribî. Mae na lot o waith ffermio yn cael ei wneud er mwyn i bobl (enw eich ardal) gael eistedd i lawr o flaen y teli  hefo paned/dishgled a bisged. (Rhoi mwy o enwau gwledydd ar y bwrdd).
Mae’r Beibl yn dweud, 
Mae amser wedi ei bennu i bopeth, amser penodol i bopeth sy'n digwydd yn y byd: Amser i gael eich geni ac amser i farw, Amser i blannu ac amser i godi beth blannwyd. (Pregethwr 3:1-2)
Dyma amser o ddiolchgarwch. Dyma ein hamser ni i ddiolch am bob peth da dyn ni’n gael o ddydd i ddydd. 

(Nifer o blant gwahanol i ddiolch am un peth penodol o’u dewis. e.e diolch am dad a mam; diolch am ddillad glân ayyb)
Mae ‘na bobl ar draws y byd sydd ddim yn cael bywydau mor braf â ni yng Nghymru, ond mae Duw wedi rhoi digonedd i ni,  a chyfle i rannu wrth roi arian neu amser i helpu pobl eraill. Mae’n bwysig ein bod ni’n sylweddoli cymaint o waith diolch sydd gennym, fel mae’r Beibl yn ddweud, (1 Tim.4:4)
...mae popeth mae Duw wedi ei greu yn dda! Felly dylen ni dderbyn y cwbl yn ddiolchgar.
Dyma a ddywedodd y Brenin Dafydd yn Salm 106, 
Haleliwia! Diolchwch i'r Arglwydd! 
Mae e mor dda aton ni! 
Mae ei haelioni yn ddiddiwedd! 
Pwy sy'n gallu dweud am yr holl bethau mawr mae'r Arglwydd wedi eu gwneud? Pwy sy'n gallu dweud gymaint mae e'n haeddu ei foli? 
Gweddïwn: Diolch am y cynhaeaf, a’r holl fwyd a diod dyn ni’n dderbyn yn ystod ein bywydau. Diolch am deulu, ffrindiau a chartrefi cynnes. Helpa ni i fod yn ddiolchgar am ein breintiau a helpa ni i fod yn garedig wrth eraill. Amen 

Caneuon: mae digon o ganeuon ar y thema diolch, gwaith hawdd fyddai dewis rhai addas.

